
Paramartha Dvadashika

పరమార్థద్వాదశికా

శాన్తిం సమ్భజ నిత్యమల్పవచనైర్జల్పక్రమం    సంహర
తత్సంహారగమేన కిం కథమిదం కోఽసీతి మా చీకౢపః  ।

భావాభావవిభాగభాసనతయాయద్భాత్యభగ్నక్రమం
తచ్ఛూన్యం శివధామ వస్తు పరమం బ్రహ్మాత్ర  కోఽర్థగ్రహః   ॥ ౧॥

యద్యతత్త్వపరిహారపూర్వకం తత్త్వమేషి తదతత్త్వమేవ హి ।
యద్యతత్త్వమథ తత్త్వమేవ వా తత్త్వమేవ నను తత్త్వమీదృశమ్ ॥ ౨॥
యద్యద్భాతి న భానతః పృథగిదం భేదోఽపి భాతీతి చేత్

భానే సోఽపి న భాతి కిం జహి తతస్తద్భఙ్గిభఙ్గగ్రహమ్    ।
స్వప్నే స్వప్నతయా ప్రథాం  గతవతీ క్రీడైవ   నో భీతికృ-
చ్ఛస్త్రాఘాతజలావపాతహుతభుఙ్నిర్ఘాతబన్ధాదికమ్    ॥ ౩॥

జ్ఞానక్రియాకలనపూర్వకమధ్యవస్యే  -
ద్యద్యద్భవాన్ కథయ కోఽస్య జడాద్విశేషః ।

స్ఫూర్జన్జడోఽపి   న కిమద్వయబోధధామ
నిస్సీమనిత్యనిరవగ్రహసత్యరూపమ్  ॥ ౪॥

భావానామవభాసకోఽసి యది తైర్మోహః  కిమాతన్యతే
కిం తే తద్యది భాన్తి హన్త భవతస్తత్రాప్యఖణ్డం   మహః ।

నోచేన్నాస్తి తదేవమప్యుభయథా నిర్వ్యాజనిర్యన్త్రణా -

త్రుట్యద్విభ్రమనిత్యతృప్తమహిమా   నిత్యం ప్రబుద్ధోఽసి   భోః ॥ ౫॥
దృష్టిం  బహిః ప్రహిణు  లక్ష్యపథాతిరిక్తం

స్యాద్భైరవానుకరణం  వత వఞ్చనేయమ్ ।
నిర్ద్వన్ద్వబోధగగనస్య   న బాహ్యమస్తి

నాభ్యన్తరం నిరవకాశవికాసధామ్నః ॥ ౬॥
వాసనాప్రసరవిభ్రమోదయే   యద్యదుల్లసతి  తత్తదీక్ష్యతామ్ ।
ఆదిమధ్యనిధనేషు తత్ర చేత్ భాసి భాసి తవ లీయతే జగత్ ॥ ౭॥

మోహో దుఃఖవితర్కతర్కణఘనో హేతుప్రథానన్తర -
ప్రోద్యద్విభ్రమశ  ‍ృఙ్ఖలాతిబహులో  గన్ధర్వపూఃసన్నిభః  ।

ద్వైతాద్వైతవికల్పనాశ్రయపదే    చిద్వ్యోమ్ని నాభాతి చేత్
కుత్రాన్యత్ర  చకాస్తు కాస్తు పరమా నిష్ఠాప్యనేకాత్మనా  ॥ ౮॥

స్వప్నే తావదసత్యమేవ సరణం సౌసుప్తధామ్ని ప్రథా
నైవాస్యాస్తి  తదుత్తరే నిరుపధౌ చిద్వ్యోమ్ని కోఽస్య గ్రహః  ।

జాగ్రత్యేవ  ధరావదర్థనిచయః  స్యాచ్చేత్ క్షణే కుత్రచిత్
జ్ఞానేనాథ  తదత్యయేఽపృథగిదం తత్రాపి  కా ఖణ్డనా  ॥ ౯॥

యేయే కేఽపి ప్రకాశా  మయి సతి పరమవ్యోమ్ని లబ్ధావకాశాః
కాశా హ్యేతేషు నిత్యే మహిమని మయి తే నిర్విభాగం విభాన్తి ।

సోఽహం నిర్వ్యాజనిత్యప్రతిహతకలనానన్తసత్యస్వతన్త్ర  -
ధ్వస్తద్వైతాఽద్వయారిద్వయమయతిమిరాపారబోధప్రకాశః   ॥ ౧౦॥

కాలః సఙ్కలయన్కలాః కలయతు స్రష్టా  సృజత్వాదరా-

దాజ్ఞాయాః  పరతన్త్రతాముపగతో  మథ్నాతు వా మన్మథః ।
క్రీడాడమ్బరామమ్బరాశ్రయమివ   స్వోల్లేఖరేఖాక్రమం 

దేహాద్యాశ్రయమస్తు  వైకృతమహామోహే  న పశ్యామి కిమ్ ॥ ౧౧॥
కః కోఽత్ర భోర్యం కవలీకరోమి

కః కోఽత్ర భోర్యం సహసా నిహీన్మ ।
కః కోఽత్ర భోర్యం పరబోధధామ-

సఞ్చర్వణోన్మత్తతనుః పిబామి ॥ ౧౨॥
భవోత్థభయభఙ్గదఙ్గదశ   ‍ృగాలవిద్రావణం

ప్రబోధధురిధీమతామపి  సకృద్యదుద్దీపనమ్  ।
సుధామగహనాటవీవిహరణాతితృప్త్యుద్గమాద్

అభేదకరిబృంహితం వ్యధిత రమ్యదేవో హరిః ॥ ౧౩॥
ఇత్యాచార్యాభినవగుప్తకృతా పరమార్థద్వాదశికా  భవ్యాయాస్తుతరామ్ ॥

